
ABSTRAK 
 
 
 
 

Kajian eksperimental ini dijalankan berdasarkan lima tujuan utama. Pertama, 

mengukur kesan Kaunseling Kelompok Perkembangan dan Rawatan (KKPR) 

terhadap konsep kendiri, resilien dan daya tindak kumpulan rawatan dengan 

kumpulan kawalan. Kedua, mengukur kesan KKPR terhadap konsep kendiri, resilien 

dan daya tindak kumpulan rawatan maraton dan kumpulan rawatan mingguan. 

Ketiga, mengukur kesan KKPR terhadap konsep kendiri, resilien dan daya tindak 

kumpulan rawatan keluarga berpendapatan tinggi dan kumpulan rawatan keluarga 

berpendapatan rendah. Keempat, mengenal pasti bentuk gangguan psikologikal 

terhadap subjek. Kelima, meneroka perubahan psikologikal terhadap subjek kesan 

intervensi KKPR. Seramai 60 subjek diagihkan secara rawak kepada empat kumpulan 

rawatan mingguan dan maraton (keluarga berpendapatan tinggi dan keluarga 

berpendapatan rendah) dan dua kumpulan kawalan (keluarga berpendapatan tinggi 

dan keluarga berpendapatan rendah). Data kuantitatif ujian pra dan ujian pos 

dikumpul menggunakan Skala Konsep Kendiri Multidimensi, Skala Daya Ketahanan 

serta Inventori Strategi Daya Tindak dan dianalisis secara deskriptif dan inferensi 

melalui ujian statistik min, MANCOVA dan Post Hoc Tukey pada aras signifikan 0.5. 

Data temu bual dikumpulkan melalui lima subjek dan dianalisis menggunakan 

pendekatan analisis kandungan. Hasil kajian menunjukkan; pertama, kumpulan 

rawatan KKPR lebih berkesan secara signifikan meningkatkan konsep kendiri, 

resilien dan daya tindak berbanding kumpulan kawalan. Kedua, kumpulan rawatan 

mingguan lebih berkesan berbanding kumpulan rawatan maraton dalam meningkatkan 

konsep kendiri, resilien dan daya tindak subjek. Ketiga, kumpulan  rawatan 

pendapatan keluarga rendah lebih berkesan berbanding kumpulan rawatan 

pendapatan keluarga tinggi dalam meningkatkan konsep kendiri, resilien dan daya 

tindak subjek. Keempat, kelompok kaunseling KKPR berkesan mengenal pasti 

gangguan psikologikal dialami subjek berpunca daripada pemikiran tidak rasional. 

Kelima, kelompok kaunseling KKPR berkesan menyingkirkan pemikiran tidak 

rasional serta menyesuaikan emosi dan tingkah laku positif subjek. Kesimpulannya, 

KKPR didapati berkesan meningkatkan konsep kendiri, resilien dan daya tindak 

dalam kalangan subjek kajian. Secara keseluruhan, dapatan kajian memberi implikasi 

teoritikal dan praktikal terhadap bidang kaunseling dalam konteks menangani tingkah 

laku bermasalah dalam kalangan pelajar. 

THE EFFECTS OF DEVELOPMENT AND TREATMENT OF GROUP 

COUNSELING TOWARDS SELF-CONCEPT, RESILIENT 

AND COPING SKILS AMONG STUDENT 

ABSTRACT 

 
This experimental study was conducted based on five main objectives. First, to 

measure the effect of development and treatment of group counseling (KKPR) on 

self-concept, resilient and coping skills between treatment groups and control groups. 

Second, to measure the impact of KKPR on self-concept, resilient and coping skills 

between marathon treatment groups, weekly treatment groups and control groups. 

Third, to measure the impact of KKPR on self-concept, resilient and coping skills 

between high-income family treatment groups, low-income family treatment groups 

and control groups. Fourth, to identify the cause of psychological disturbance of 

subjects. Finally, to explore changes on psychological subjects due to KKPR 

intervention. A total of 60 subjects were distributed into four groups comprises of 

weekly and maraton groups (high-income family and low-income family) and two 

control groups (high-income family and low-income control group). Pre-test and post- 

test quantitative data were collected through Multidimensional Self Concept Scale, 

Resilience Scale for Adults and Coping-Strategies Inventory and analyzed 

descriptively and inferentially through statistical test of mean, MANCOVA and Post 

Hoc Tukey at the significance level of 0.5. Interview data were collected from five 

subjects and analyzed using content analysis. The results showed that first, KKPR 

treatment group was significantly effective in increasing self-concept, resilience and 

coping skills compared to the control group. Second, the weekly group was more 

effective compared to the marathon group. Third, the low-income family group was 

more effective compared to high-income family group. Fourth, the KKPR group 

counseling was able to determine that the psychological disturbance among the 

subjects. Finally, KKPR counseling group was able to eradicate irrational thinking 

among subjects in adjustment towards positive emotion and behaviors. As such, 

KKPR is effective to increase self-concept, resilient and coping skills among the 

subjects. Overall, the outcomes have been implicated theoretical and practical in the 

field of counseling to address the behavioral problem among students. 

PENGENALAN 

 
 
 
 
 
 
 
 
 
 
 
 

1.1 Pendahuluan 
 
 
 
 

Bab ini akan membincangkan perkara-perkara asas berkaitan dengan kajian yang 

meliputi latar belakang kajian, pernyataan masalah, tujuan kajian, okjektif kajian, 

persoalan kajian, kesignifikanan kajian, definisi pembolehubah kajian, lokasi, limitasi 

serta populasi kajian. Pengkaji juga akan menjelaskan secara terperinci mengenai isu 

yang dipilih bagi meningkatkan lagi kefahaman pembaca. Selain itu, bab ini juga akan 

membincangkan mengenai definisi pembolehubah yang digunakan dalam kajian ini. 

1.2 Latar Belakang Kajian 
 
 
 
 

Pendidikan merupakan elemen utama bagi membina kelompok masyarakat yang 

mampu memacu pembangunan dan kemajuan sesebuah negara. Malaysia yang 

mensasarkan untuk menjadi negara maju menjelang tahun 2020 sentiasa merangka 

pelbagai strategi merangkumi pembinaan infrastruktur dan juga pembinaan modal 

insan seperti jati diri dan keperibadian tinggi bagi memastikan sasaran tersebut dapat 

dicapai. Proses pembinaan jati diri dan keperibadian tinggi melalui sistem pendidikan 

disusun secara berperingkat bermula daripada alam persekolahan peringkat rendah, 

menengah dan seterusnya institusi pengajian tinggi. Menurut Abu Bakar (2004), hala 

tuju pendidikan terkini perlu bersifat fungsional dan berorientasikan pembinaan 

masyarakat. Pelan Pembangunan Pendidikan Malaysia (PPPM) 2013-2025 yang telah 

digubal merupakan satu usaha berterusan bagi membangunkan anak-anak secara 

menyeluruh, merangkumi pelbagai dimensi, iaitu intelek, rohani, emosi, dan jasmani 

seperti yang terkandung dalam Falsafah Pendidikan Kebangsaan. 

 
 
 

Bagi mengoptimumkan kepelbagaian bakat, keupayaan, kemahiran dan minat 

dalam kalangan pelajar maka Kementerian Pendidikan Malaysia (KPM) telah 

menubuhkan beberapa kategori sekolah bagi memenuhi keperluan tersebut. Menurut 

Haliza (2008), kepelbagaian sekolah menengah yang ditubuhkan mempunyai 

matlamat, acuan, peraturan dan norma tersendiri namun pada akhirnya tetap 

menjunjung Falsafah Pendidikan Kebangsaan untuk melahirkan insan yang seimbang. 

Contohnya, di peringkat Sekolah Menengah terdapat beberapa kategori sekolah iaitu 

Sekolah Menengah Harian, Sekolah Berasrama Penuh, Sekolah Teknik dan Kolej 

Vokasional,  Sekolah  Agama  Bantuan  Kerajaan  (SABK)  dan  Sekolah  Menengah 

Kebangsaan Agama (SMKA), Sekolah Seni Malaysia dan Sekolah Sukan Malaysia 

(Sumber: Portal Rasmi Kementerian Pendidikan Malaysia). 

 
 
 

Bagi Sekolah Menengah Kebanggsaan Agama (SMKA), penubuhannya jelas 

berteraskan kepada penekanan menyeluruh terhadap pembinaan jati diri pelajar serta 

aspek kerohanian dalam mencorakkan kehidupan seharian pelajar samada dalam 

bidang akademik mahupun sahsiah. Idea awal penubuhan SMKA diilhamkan oleh 

Pengarah Bahagian Agama Kementerian Pelajaran ketika itu, Allahyarham Tuan Haji 

Nik Mohammed Mohyideen bin Haji Wan Musa. Sejarah penubuhan Sekolah 

Menengah Kebanggsaan Agama (SMKA) bermula dengan pengambilalihan 11 buah 

Sekolah Agama Negeri dan Rakyat oleh Kementerian Pelajaran Malaysia pada tahun 

1977. Bermula hanya 11 buah sahaja, kini SMKA telah berkembang kepada 55 buah 

di seluruh negara. 

 
 
 

Menurut Hakimi (2003) Falsafah Pendidikan Negara (FPN) amat menekankan 

kepada idea untuk melahirkan insan yang mempunyai unsur nilai, insaniah dan 

kerohanian. Konsep pembangunan jasmani, emosi rohani dan intelektual ini seiring 

dengan falsafah  penubuhan SMKA itu sendiri iaitu; 

 
 
 

"Usaha yang terancang, terkawal dan berterusan berasaskan panduan ilmu, 

iman dan amal soleh serta budaya Islam dan suasana pembelajaran yang 

seimbang ke arah melahirkan pelajar yang  berilmu  pengetahuan, 

seimbang, cemerlang, berakhlak mulia, bertakwa dan bertanggungjawab 

untuk mengamalkan cara hidup islam serta mampu memberi sumbangan 

bermanafaat kepada agama,  diri, ummah dan Negara." 

Sebagai sebuah institusi pendidikan yang ditubuhkan khas maka SMKA 

sendiri telah menggariskan beberapa matlamat utama. Antaranya adalah untuk 

mendidik pelajar dengan keperibadian Islam, membekalkan ilmu yang memenuhi 

tuntutan duniawi dan ukhrawi dan memperkembangkan potensi pelajar dari segi 

minat, kreativiti, sahsiah dan kepimpinan. Menurut Mohd Fauzi (2007), penubuhan 

SMKA akan berupaya membentuk seorang pelajar yang bukan sahaja mempunyai 

keupayaan akademik yang baik malah mempunyai akhlak dan jati diri yang kukuh. Ini 

dibentuk melalui norma kehidupan dan budaya seharian yang dicorakkan berdasarkan 

prinsip Islam sepenuhnya. Selain itu kurikulum pelajar yang mengintegrasikan mata 

pelajaran agama dengan mata pelajaran lain akan dapat melahirkan kelompok 

profesional yang lengkap dalam semua aspek. Menurut Abu Bakar (2004), SMKA 

merupakan institusi penting dalam memperkasakan pelajar sekolah yang terdiri 

daripada golongan remaja agar mempunyai jati diri kukuh, pegangan agama yang 

mantap di samping kecemerlangan dalam lapangan akademik, sahsiah dan moral bagi 

menangkis gelombang globalisasi dan pengaruh hedonisme yang semakin menular. 

 
 
 

Walau bagaimanapun, disebalik perancangan dan strategi terbaik diatur oleh 

Kementerian Pendidikan Malaysia (KPM) namun masih terdapat pelajar yang gagal 

untuk mengikuti aturan tersebut termasuk melibatkan pelajar di Sekolah Menengah 

Kebangsaan Agama (SMKA). Menurut Ahmad Redzuwan (2012), trend salah laku 

disiplin pelajar yang menjuruskan kepada tingkah laku delinkuen telah mula merebak 

kepada pelajar-pelajar di sekolah khas seperti Sekolah Berasrama Penuh, Sekolah 

Menengah Sains, Sekolah Menengah Kebangsaan Agama dan sebagainya. 

Fenomenan ini berlaku disebabkan oleh kegagalan kelompok pelajar tersebut untuk 

menerapkan kepatuhan diri terhadap peraturan, norma dan budaya yang dibentuk bagi 


